
Ciencia no Corredor 
Salvador Rodríguez e Raquel Vergara IES Escolas Proval, Nigrán 
Benito V. Dorrío Universidade de Vigo 
 
1. Introdución. 
Reiteradas recomendacións da Comisión Europea alertan da caída no número de titulados en 
enxeñarías, ciencias e matemáticas e da importancia de realizar actividades no ámbito 
educativo preuniversitario que cambien esa tendencia. No IES Escolas Proval realízase 
anualmente unha Semana da Ciencia desde o ano 2005 (Dorrío et al. 2007) que esencialmente 
consiste na recreación no ámbito educativo dun pequeno museo interactivo cun conxunto de 
actividades empíricas (Foto 1) relacionadas cos contidos formais e que é froito do traballo 
coordinado de profesorado e alumnado (Dorrío 2006). Con ese coñecemento previo, no curso 
2011-2012 deseñouse unha competición científica como unha combinación dos habituais 
concursos (Jones 1984) e exposicións (Campbell 1989) en centros educativos. Desta forma 
seleccionáronse unha serie de módulos a modo de exposición permanente que en calquera 
momento podían acadar a interacción voluntaria do alumnado. Para incentivar o seu emprego 
organizouse un concurso onde os participantes debían resolver desafíos sinxelos relacionados 
cos conceptos asociados a cada unha das actividades para conseguir un agasallo si estes eran 
resoltos axeitadamente. Nesta comunicación amósanse as súas características e os resultados 
máis importantes. 

 
Foto 1. Algunhas actividades experimentais para unha Semana da Ciencia. 

 
2. Ciencia no corredor. 
Existen innumerables evidencias das vantaxes de implicar ao alumnado en actividades 
indagatorias adicionais contribuíndo así a completar o significado dos contidos científicos das 
clases na aula a través de tarefas experimentais de carácter informal. Como parte dun proceso 
máis amplo, organizouse coa estrutura dunha competición anual unha proposta de 
aprendizaxe no IES Escolas Proval de Nigrán-Pontevedra co claro propósito de aumentar o 
interese e a motivación pola Ciencia e as materias científicas, pensando que en idades 
temperás o alumnado é receptivo a pequenas investigacións. Coa experiencia acumulada coa 
realización no centro de sete semanas da ciencia previas decidiuse realizar no curso 2011-
2012 un concurso inclusivo, divertido e diferente doutras propostas baseado na resolución de 
cuestións relacionadas coa manipulación de cinco módulos interactivos seleccionados e 
deseñados para interesar independentemente ao alumnado. Cada un deles foi situado en 
distintos momentos do ano na entrada do centro e durante aproximadamente un mes, tempo 
flexible e suficientemente longo para que os interesados interacionaran coa proposta como 
unha actividade extra académica, resolveran as preguntas que se lles propuñan e entregaran as 
súas respostas escritas, ben nunha caixa situada ao carón do módulo experimental ben por 
correo electrónico. Cada proposta experimental foi acompañada dun panel no que logo dunha 



breve presentación sobre o funcionamento básico propúñanse cuestións que necesitaban a 
manipulación e observación dos elementos que formaban o sistema e a posible consulta 
bibliográfica adicional. As cuestións a responder salientaban en parte o entendemento 
conceptual. Por outra banda o concurso proporcionaba a oportunidade de aprender conceptos 
físicos en situacións fora do aula durante o tempo de lecer no centro e estivo aberto a todo o 
alumnado ao longo do curso académico. Os cinco módulos seleccionados estaban 
relacionados cos péndulos acoplados (Web 1), os sistemas de poleas (Web2), as correntes de 
Foucault (Web3), a balanza de Roberval (Web4) e o termómetro de Galileo (Web5). Unhas 
trinta persoas completaron todas as cuestións ao longo do curso nesta primeira edición, sendo 
maioritariamente de 3º, 4º da ESO e de 1º e 2º de Bacharelato. Aínda así a manipulación dos 
elementos expostos foi xeneralizada por parte do profesorado, resto do alumnado e incluso 
persoal de servizos (Foto 2). Os gañadores recibiron un premio informático (un tablet, un 
MP5 táctil, unha cámara de fotos dixital e varias memorias flash) e un certificado.  

 

Figura 2. Algún alumnado manipulando os elementos da exposición permanente. De esquerda 
a dereita: Web1, Web2 e Web3. 

 
3. Resultados e conclusións 
Durante a realización da actividade uns trinta participantes completaron o conxunto das 
cuestións plantexadas. A eles pedíuselles a entrega dun inquérito sobre as actividades onde 
avaliaban o grao de satisfacción, dificultade e información dispoñible de cada unha delas. Os 
resultados xerais e tamén a dispoñibilidade a participar noutra edición son axeitados. 

